
	1. ՀՀ էկոնոմիկայի նախարարություն  
	17.04.2023թ.

	
	N01/4259-2023

	Նախագծով նախատեսվում է ուժը կորցրած ճանաչել Հարկային օրենսգրքի 159-րդ հոդվածի 4-րդ մասը, որով կարգավորվում են շահաբաժինների տեսքով ստացվող եկամուտների վերադարձման դեպքերը։
Այս առնչությամբ ցանկանում ենք հայտնել, որ Նախագծի հիմնավորման մեջ ներկայացված տվյալների համաձայն՝ 2019-2022թթ. շահաբաժին ստացած ֆիզիկական անձանց վերադարձված եկամտային հարկի գումարները կազմել են 28.7 մլրդ դրամ, որից 2019թ.-ին՝ 4,1 մլրդ դրամ, 2020թ.-ին՝ 4,4 մլրդ դրամ, 2021թ.-ին՝ 9,6 մլրդ դրամ և 2022թ.-ին՝ 10,6 մլրդ դրամ:
Այլ կերպ ասած, Նախագծի հիմնավորման մեջ նշված տվյալները վկայում են գործող կարգավորման հանդեպ տնտեսական դաշտում առկա ակտիվության և հետաքրքրության մասին։
Ավելին, Էկոնոմիկայի նախարարությունն, ի թիվս այլնի, վարում է գործարար միջավայրի բարելավման և ներդրումների խթանման երկարաժամկետ և կայուն զարգացման քաղաքականություն, հետևապես հետապնդում է ներդրումների խրախուսման նպատակ։
Այս համատեքստում, հաշվի առնելով, որ ներկայացված Նախագծով առերևույթ վերացվում են համապատասխան ներդրումներ կատարելու խրախուսման միջոցները, ուստի առաջարկում ենք ձեռնպահ մնալ նման նախաձեռնությամբ հանդես գալուց և Նախագիծը շրջանառությունից հանել։

	Չի ընդունվել: 
Նախագծի հիմնավորմամբ ներկայացվել է, որ ՀՀ հարկային օրենսգրքի 159-րդ հոդվածի 4-րդ մասով սահմանված դրույթի կիրառման արդյունքում շահաբաժիններից վճարված եկամտային հարկի գումարների վերադարձման տվյալների ուսումնասիրությունից պարզ է դառնում, որ ֆիզիկական անձինք հիմնականում ստացված շահաբաժիններից ներդրումները կատարել են շահաբաժիններից վճարված եկամտային հարկի գումարների չափով և ամբողջությամբ այդ գումարները պետական բյուջեից վերադարձրել են։ 
Այսինքն՝ ստացվում է, որ, ըստ էության, այդ ներդրումները կատարվում են պետական բյուջեի եկամուտների հաշվին (նշված դրույթի կիրառման հետաքրքրությունը սահմանափակվել է միայն  եկամտային հարկի վերադարձի հնարավորությամբ)։


	2. ՀՀ արդարադատության նախարարություն

	23.08.2023թ.

	
	N//37946-2023

	«Հայաստանի Հանրապետության հարկային օրենսգրքում փոփոխություն կատարելու մասին» օրենքի նախագծի վերաբերյալ հայտնում ենք, որ մեր իրավասությունների շրջանակում առարկություններ չունենք:
Միաժամանակ նկատի ունենալով «Կառավարության կառուցվածքի և գործունեության մասին» օրենքի հավելվածի 17-րդ կետի դրույթները, որոնց համաձայն՝ 
«Ֆինանսների նախարարությունը մշակում և իրականացնում է հարկաբյուջետային՝ պետության եկամուտների ձևավորման և ծախսման, հանրային ֆինանսների կառավարման, այդ թվում՝ բյուջետային գործընթացի կազմակերպման, ներքին ֆինանսական հսկողության (ներառյալ` ներքին աուդիտի), գնումների գործընթացի պետական կարգավորման և համակարգման, ֆինանսաբյուջետային վերահսկողության, պետական պարտքի կառավարման, հաշվապահական հաշվառման, աուդիտորական գործունեության, խաղային գործի, ինչպես նաև ֆինանսատնտեսական, վարկային, ֆինանսական շուկայի միասնական քաղաքականության մշակման և իրականացմանն ուղղված աշխատանքների կատարման ապահովման, թանկարժեք մետաղների ոլորտում գործունեության կարգավորման, համայնքային բյուջեների եկամուտների ձևավորման ոլորտներում Կառավարության քաղաքականությունը» և կարևորելով Հայաստանի Հանրապետության Ֆինանսների նախարարության դիրքորոշումը՝ անհրաժեշտ է սույն նախագիծն համաձայնեցնել Հայաստանի Հանրապետության Ֆինանսների նախարարության հետ:
	
Ընդունվել է ի գիտություն։








	3. 13.10.2023թ. ՀՀ փոխվարչապետ Տիգրան Խաչատրյանի մոտ կայացած խորհրդակցության արդյունքներով առաջարկվել է լրամշակել «Հայաստանի Հանրապետության հարկային օրենսգրքում փոփոխություն կատարելու մասին» ՀՀ օրենքի նախագիծը՝ կիրառելով հարկային կարգապահական չափորոշիչներ։
	Նախագիծը լրամշակվել է:

	4. ՀՀ ֆինանսների նախարարություն

	30.10.2023թ.

	
	N01/2-3/20767-2023

	Նախագծով առաջարկվում է սահմանել, որ շահաբաժնից պահված եկամտային հարկի գումարը ՀՀ հարկային օրենսգրքի (այսուհետ՝ Օրենսգիրք) 159-րդ հոդվածի 4-րդ մասի հիմքով չի վերադարձվելու, եթե շահաբաժին վճարող՝ Հայաստանի Հանրապետության ռեզիդենտ կազմակերպությունը՝
1) ընթացիկ և նախորդ հարկային տարվա ընթացքում ունեցել է հարկային մարմնի կողմից վերահսկվող եկամուտների գծով մեկ միլիոն և ավելի Հայաստանի Հանրապետության դրամի չափով ժամկետանց պարտավորություններ.
2) ընթացիկ և նախորդ հարկային տարվա ընթացքում երկու և ավելի անգամ Օրենսգրքով սահմանված ժամկետներում չի ներկայացրել հարկային մարմին ներկայացվող հարկային հաշվարկները, հայտարարագրերը, հաշվետվությունները, տեղեկությունները.
3) ընթացիկ և նախորդ հարկային տարվա ընթացքում ունեցել է անբողոքարկելի դարձած ակտով կամ արձանագրությամբ արձանագրված՝ Օրենսգրքի 410-րդ կամ 412-րդ կամ 415-րդ կամ 416-րդ հոդվածների պահանջներից որևէ մեկով խախտում.
4) ընթացիկ և նախորդ հարկային տարում համալիր հարկային ստուգմամբ կամ ուսումնասիրությամբ հայտնաբերված խախտումների մասով ունեցել է անբողոքարկելի դարձած ակտով կամ արձանագրությամբ արձանագրված՝ հինգ միլիոն և ավելի Հայաստանի Հանրապետության դրամի չափով հարկային պարտավորություն.
5) ընթացիկ և նախորդ հարկային տարում՝ համալիր հարկային ստուգման կամ ուսումնասիրության ժամանակահատվածում, ստուգվող կամ ուսումնասիրվող ժամանակահատվածին վերաբերող հաշվետու ժամանակաշրջանին վերաբերող հարկային հաշվարկների ճշգրտման արդյունքում ունեցել է հինգ միլիոն և ավելի Հայաստանի Հանրապետության դրամի չափով լրացուցիչ հարկային պարտավորություն։
Վերոգրյալի կապակցությամբ, հայտնում ենք հետևյալը:
1. ՀՀ փոխվարչապետ Տիգրան Խաչատրյանի մոտ կայացած խորհրդակցության ժամանակ պայմանավորվածություն է ձեռք բերվել այն մասին, որ շահաբաժնից պահված եկամտային հարկի գումարը չի վերադարձվելու այն ռեզիդենտ կազմակերպության մասնակիցներին, որը դրսևորել է ակնհայտ ոչ կարգապահ հարկ վճարողի վարքագիծ: Այս համատեքստում նաև թվարկվել են այն հիմնական հարկային իրավախախտումները, որոնք կատարելու պարագայում սահմանափակվելու է շահաբաժնից պահված եկամտային հարկի վերադարձի իրավունքը: Խոսքը, մասնավորապես, վերաբերել է հսկիչ-դրամարկղային մեքենայի կիրառության կանոնները չպահպանելուն, աշխատողի աշխատանքի ընդունումն օրենսդրությամբ սահմանված կարգով չձևակերպելուն, ապրանքների մատակարարման կամ տեղափոխության գործարքների փաստաթղթավորման պարտադիր պահանջները խախտելուն, անապրանք հաշվարկային փաստաթղթեր դուրս գրելուն և (կամ) ստանալուն: Ֆինանսների նախարարությունը համաձայնել է խնդրո առարկա նախագիծն այս տրամաբանությամբ լրամշակելուն՝ անկախ այն հանգամանքից, որ քննարկվող դեպքերում հարկային իրավախախտումը կատարում է կազմակերպությունը, մինչդեռ եկամտային հարկի վերադարձի իրավունքից զրկվում է մասնակիցը, որը շատ դեպքերում կարող է որևէ ուղիղ առնչություն էլ չունենալ կազմակերպության կառավարման, հետևաբար նաև՝ իրավախախտում կատարելու հանգամանքներին: Ավելին, թեև նախագծում նշված չէ, այդուհանդերձ կարծում ենք, որ նույն տրամաբանությամբ արժե հարկային իրավախախտումների ցանկը լրացնել նաև Օրենսգրքի 408-րդ հոդվածով նախատեսված՝ լիցենզավորման կամ ծանուցման ենթակա գործունեությունն առանց լիցենզիայի կամ առանց ծանուցման իրականացնելու կամ առանց թույլտվության կամ առանց լիցենզիայի ընդերքը կամ բնական պաշարներն օգտագործելու կամ առանց արտոնագրի գործունեություն իրականացնելու իրավախախտումներով, քանի որ այդպիսի իրավախախտում կատարող հարկ վճարողները նույնպես կարող են բնութագրվել որպես ոչ կարգապահ հարկ վճարողներ:
Ներկայացված նախագծով, սակայն, հարկային իրավախախտումների թվարկման վերոնշյալ տրամաբանությունը խախտվել է, և ցանկում ներառվել են նաև այնպիսի իրավախախտումներ, որոնց կատարումն ինքնին ոչ միշտ է ենթադրում դիտավորություն կամ չարամտություն: Մասնավորապես, վերոնշյալ՝
1) 4-րդ կետով ներկայացված իրավախախտումը գործնականում կարող է պայմանավորված լինել հարկային օրենսդրության անորոշություններով, երկիմաստ մեկնաբանությունների պատճառ հանդիսացող կարգավորումներով, որոնց շուրջ հարկ վճարողի և հարկային մարմնի միջև առկա է անհամաձայնություն և դեռևս չհանգուցալուծված իրավիճակ: Հետևաբար, նման իրավիճակը որպես դիտավորությամբ կատարվող իրավախախտում որակելը և ըստ այդմ, շահաբաժնից պահված եկամտային հարկի վերադարձի իրավունքից զրկելը մեր կարծիքով հիմնավոր չէ,
2) 5-րդ կետով ներկայացված՝ հարկային մարմին ներկայացվող հարկային հաշվարկների ճշտումը, որն անգամ դժվար է իրավախախտում որակել, օբյեկտիվորեն կարող է պայմանավորված լինել հարկային օրենսդրության առանձնահատկություններով: Օրինակ, դիցուկ ԱԱՀ վճարող համարվող հարկ վճարողը օտարերկրյա անձից (Հայաստանի Հանրապետությունում մշտական հաստատություն չունեցող ոչ ռեզիդենտ կազմակերպությունից) ստանում է ծառայությունների մատուցման հաշվարկային փաստաթուղթ, որտեղ ծառայությունների մատուցման ամսաթիվը գրված է երեք ամսվա վաղեմության ամսաթվով: Օրենսգրքի գործող կարգավորումները պահանջում են հետ գնալ և ճշտել երեք ամիս առաջ ներկայացված ԱԱՀ-ի հարկային հաշվարկը, հայտարարագրված ԱԱՀ-ի պարտավորության գումարն ավելացնել խնդրո առարկա հաշվարկային փաստաթղթի հիման վրա դուրս գրվող ինքնահաշվում արտացոլվող ԱԱՀ-ի գումարի չափով, իսկ նույն գումարի չափով ԱԱՀ-ի հաշվանցումը կատարել ընթացիկ ամսում՝ հաշվի առնելով, որ ինքնահաշիվը դուրս է գրվել ընթացիկ ամսում: Ներկայացված իրավիճակում կազմակերպության մասնակիցները կարող են զրկվել շահաբաժնից պահված հարկի գումարը հետ ստանալու իրավունքից, մինչդեռ կազմակերպությունը, բացի այն, որ որևէ իրավախախտում չի կատարել, նաև կատարել է Օրենսգրքով սահմանված՝ հարկային հաշվարկը ճշտելու պահանջը: Նման մոտեցումն ընդունելի չենք համարում:
Բացի այդ, գտնում ենք, որ վերոնշյալ 1-ին կետով ներկայացված իրավախախտումը նույնպես վերանայման կարիք ունի այն տրամաբանությամբ, որ շահաբաժնից պահված եկամտային հարկը հետ ստանալու իրավունքը սահմանափակվի միայն այն պարագայում, երբ չկատարված հարկային պարտավորության առկայության մասին հարկ վճարողին ծանուցումից հետո՝ օրինակ, 5 աշխատանքային օրվա ընթացքում, այդ պարտավորությունը չի կատարվում: Փոխարենը նախագծով առաջարկվող՝ հարկային պարտավորության 1 մլն. դրամ շեմը կարելի է նվազեցնել մինչև 200 հազ. դրամ՝ հաշվի առնելով այն, որ գործող կարգավորումների և պրակտիկայի համաձայն՝ չկատարված հարկային պարտավորության մեծությունը 200 հազ. դրամի շեմը հատելու պարագայում հարկային մարմինն այդ մասին արդեն իսկ ծանուցում է հարկ վճարողին:
Նույն կետի առնչությամբ, հարկ է նկատել նաև, որ հաշվետու տարվա ընթացքում հարկ վճարողի կողմից ժամկետանց հարկային պարտավորություն ունենալու կամ չունենալու հանգամանքը որոշակիորեն կառավարելի է հարկ վճարողի կողմից՝ ճշտված հարկայն հաշվարկների ներկայացման միջոցով, և ամենևին էլ բացառված չէ, որ եկամտային հարկի վերադարձման հայտը ներկայացնելու պահին հարկ վճարողը այդ հաշվետու տարվա մասով չունենա ժամկետանց հարկայն պարտավորություններ, սակայն դիմումը ներկայացնելուց հետո ներկայացվող ճշտված հարկային հաշվարկով որն, ի դեպ, սույն գրության նախորդ կետով ներկայացված դեպքում կարող է ամբողջությամբ օբյեկտիվ բնույթ ունենալ՝ բխել օրենսդրության պահանջներից ունենալ ժամկետանց հարկային պարտավորություն:
2. Գտնում ենք, որ նախագծով ներկայացված ձևակերպումները բավարար չափով հստակ չեն, պարունակում են անորոշություններ, երկիմաստություններ և գործնական կիրառության ընթացքում կարող են խնդիրներ առաջացնել: Մասնավորապես. 
1) առաջարկվող սահմանափակումները վերաբերում են ընթացիկ և նախորդ հարկային տարվա ընթացքում այս կամ այն իրավախախտումը կատարած լինելուն: Այս առումով, պարզ չէ, թե որն է համարվելու ընթացիկ տարի՝ այն հաշվետու տարին, որի արդյունքներով ձևավորված շահույթը բաշխվում է, շահաբաժինների բաշխման հաշվետու տարին, թե շահաբաժնից պահված եկամտային հարկը հետ ստանալու հայտը ներկայացնելու տարին,
2) նախագծի՝ անցումային հարաբերությունները կարգավորող դրույթներից պարզ չէ, թե ինչ է նշանակում «2024 թվականի հունվարի 1-ից հետո ծագող հարաբերություններ» արտահայտությունը: Այս կապակցությամբ, առաջարկում ենք նախագծում հստակ նշել, որ նախագծով առաջարկվող սահմանափակումները տարածվում են 2024 թվականի և հետագա հաշվետու տարիների գործունեության արդյունքներով բաշխվող շահաբաժիններից պահվող եկամտային հարկի գումարների վերադարձմանը:
Հաշվի առնելով վերոնշյալը՝ առաջարկում ենք նախագծում կատարել համապատասխան փոփոխություններ և լրացումներ: Միևնույն ժամանակ, հայտնում ենք մեր պատրաստակամությունը՝ նախագծի լրամշակման գործում համագործակցության առումով:
Նաև տեղեկացնում ենք, որ նախագծով առաջարկվող լուծումների՝ Ֆինանսների նախարարության համար ընդունելի դրվագների մասին աշխատանքային կարգով տեղեկացրել ենք նաև Արժույթի միջազգային հիմնադրամի հայաստանյան ներկայացուցչության ղեկավարին և մեր ընկալմամբ այդ դրվագները հիմնադրամի կողմից կգնահատվեն որպես առաջընթաց քայլ շահաբաժիններից պահված եկամտային հարկի վերադարձման համակարգն ավելի հասցեական և ավելի քիչ «ծախսատար» դարձնելու առումով:
	































































Ընդունվել է։
Նախագծում կատարվել է համապատասխան լրացում։













Չի ընդունվել։
Նախագծով սահմանված է, որ խոսքը վերաբերում է անբողոքարկելի դարձած ակտով կամ արձանագրությամբ հինգ միլիոն և ավելի ՀՀ դրամի չափով հարկային պարտավորություն ունենալու դեպքին։ Հետևաբար՝ հարկ վճարողի և հարկային մարմնի միջև անհամաձայնություն և դեռևս չհանգուցալուծված իրավիճակ առկա չի լինի։

Ընդունվել է մասնակի
Հարկային հաշվարկների ճշգրտման հետ կապված կետը (5-րդ կետ) հանվել է։
Ժամկետանց պարտավորությունների մասով (1-ին կետ) սահմանափակումը նախատեսվել է՝ հաշվի առնելով նախագծով առաջարկվող փոփոփոխությամբ հարկ վճարողի կարգապահության կարևորման հանգամանքը։ Ընդ որում՝    նախագծով նախատեսվում է հարկի փոխհատուցման համար որպես պայման հիմք ընդունել հարկ վճարողի մոտ ընթացիկ և (կամ) նախորդ հարկային տարվա ընթացքում հարկային մարմնի կողմից վերահսկվող եկամուտների գծով մեկ միլիոն և ավելի ՀՀ դրամի չափով ժամկետանց պարտավորությունների բացակայությունը։ Ինչ վերաբերում է նշված կետի մասով ներկայացված առաջարկությանը, ապա չկատարած հարկային պարտավորության (200 հազար դրամ և ավելի չափով) առկայության դեպքում հարկ վճարողին ծանուցելուց և, օրինակ, 5 աշխատանքային օրվա ընթացքում կատարված չլինելու պայման դնելու դեպքում, հարկի փոխհատուցման (վերադարձման) գործընթացը ավելի կբարդացվի, ընդ որում, հնարավոր է լինեն դեպքեր, երբ ֆիզիկական անձի կողմից հարկային մարմին հարկի վերադարձի դիմում ներկայացվելիս նշված պայմանը ստուգելու համար այդ պահին տվյալներ չլինեն, քանի որ, օրինակ, ծանուցումից հետո համապատասխան ժամկետը դեռ չի լրացել։








Ընդունվել է։
Նախագծով կատարվել է համապատասխան փոփոխություն։ Մասնավորապես, հստակեցվել է, որ ընթացիկ տարին փոխհատուցում ստանալու տարին է։

Ընդունվել է մասնակի։
Նախագծի անցումային դրույթով նպատակ է դրվել առաջարկվող սահմանափակումները կիրառել 2024 թվականի հունվարի 1-ից հետո հարկային մարմին ներկայացված դիմումների հիման վրա եկամտային հարկի գումարները փոխհատուցելիս՝ անկախ այն հանգամանքից, թե որ տարվա արդյունքներով է իրականացվել շահաբաժինների բաշխումը։ Ըստ այդմ, վերջինիս համապատասխան օրենքի անցումային դրույթը խմբագրվել է։ 



